
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
Ընթացիկ իրավիճակը և խնդիրները
Հայաստանի Հանրապետության կառավարության 2020 թվականի հոկտեմբերի 20–ի N 1708-Ն որոշմամբ ժամանակավորապես արգելվել է թուրքական ծագում ունեցող վերջնական սպառման ապրանքների ներմուծումը Հայաստան, որը տարածվում է Թուրքիայից, Վրաստանից և ԵԱՏՄ անդամ երկրներից ներմուծվող թուրքական ծագման մի շարք ապրանքների վրա։ Նշված սահմանափակումները միտում ունեն փոխարինելու ներմուծվող ապրանքները նմանօրինակ հայկական ապրանքներով՝ խթանելով հայկական արտադրությունը և ստեղծելով արտահանման միջոցով հայկական արտադրանքը ճանաչելի դարձնելու հնարավորություն։
Նշված սահմանափակումները նպատակային լինելուց բացի որոշակի խնդիրներ են առաջացրել թե՛ թուրքական ապրանքներ ներմուծողների համար, թե՛ բնակչության համար, մասնավորապես կապված՝ վերակազմակերպվելու և նոր շուկաներ գտնելու, ինչպես նաև վերջնական սպառման ապրանքների հայկական փոխարինիչներ գտնելու տեսանկյունից։ Չնայած այն հանգամանքին, որ նշված խնդիրները բնորոշ են թե՛ խոշոր, թե՛ փոքր և միջին ընկերություններին, վերջիններիս մոտ խնդիրներն առավել ակնհայտ են՝ կապված սահմանափակ կարողությունների, սպառողների և մատակարարման համեմատաբար փոքր ցանցի, սահմանափակ միջոցների և հնարավորությունների հետ։
Վերոնշյալ խնդիրների կարգավորման և ՓՄՁ սուբյեկտների գործունեության շարունակականության ապահովման համատեքստում առանձնակի կարևորվում է հայկական արտադրության խթանումը, վերջինիս նկատմամբ հետաքրքրության և իրազեկվածության բարձրացումը, տեղական կազմակերպությունների միջև համագործակցության կայացումն ու ամրապնդումը, հայկական ՓՄՁ-ների՝ արտաքին շուկաներում ներկայացվածության և տեսանելիության բարձրացումը՝ առկա միջազգային միտումները բացահայտելու և դրանց համապատասխանությունն ապահովելու միջոցով։ Ավելին, անհրաժեշտ է խրախուսել հայկական ՓՄՁ-ների առանձին կարողությունների միավորումը՝ արտաքին մրցակցային պայմաններում մարտահրվերներին դիմակայելու և հայրենական արտադրանքը պատշաճ կերպով ներկայացնելու նպատակով։
ՀՀ էկոնոմիկայի նախարարությունը, համագործակցելով միջազգային դոնոր կազմակերպությունների հետ, իրականացնում է շարունակական միջոցառումներ՝ ուղղված վերոնշյալ նպատակների իրագործմանը։ Մասնավորապես՝ «Հայաստանի աջակցության նախաձեռնության» (ASI) հետ համատեղ 2021 թվականի հունվարից իրականացվել են կարիքների բացահայտմանն ուղղված և դրա հիման վրա լայնածավալ հաղորդակցության արշավի աշխատանքային շրջանակի նախագծման ուղղությամբ աշխատանքներ։ «Հայաստանի աջակցության նախաձեռնությունը» պետական մարմիններին տրամադրում է տեխնիկական և կարողությունների զարգացմանն ուղղված աջակցություն՝ օգնելով վերջիններիս ապահովել տեսանելի արդյունքներ։ Նշված ծրագիրն իրականացվում է «Management Systems International (MSI) Tetra Tech Company» տարածքային զարգացմանն ուղղված միջազգային կազմակերպության (հիմնադրվել է 1981 թվականին, Վաշինգտոնում) կողմից՝ USAID-ի ֆինանսավորմամբ:
Վերոհիշյալ արշավն արդյունավետ իրականացնելու համար MSI-ի կողմից կազմակերպվել է մրցույթ՝ Նախարարության կողմից մատնանշված խնդիրների և ակնկալվող արդյունքների իրականացման համար բարձր որակավորում ունեցող ընկերություն ընտրելու նպատակով, որը կարող է նախագծել և իրականացնել արշավը: Իրականացվել է հրապարակային մրցույթ (03․02․2021-04․05․2021)՝ Նախարարության կողմից հաստատված աշխատանքային շրջանակի հիման վրա, որին մասնակցել է հինգ ընկերություն՝ ներկայացնելով տեխնիկական առաջարկներ: Նախարարության և MSI-ի ներկայացուցիչներից կազմված տեխնիկական գնահատման հանձնաժողովը գնահատել է ներկայացված տեխնիկական առաջարկները` ելնելով դրանց տեխնիկական առանձնահատկություններից, լուծումներից, կազմակերպական կարողություններից և նախկինում կատարված աշխատանքների արդյունքներից: Գնահատող հանձնաժողովի կողմից անցկացված տեխնիկական գնահատման և MSI գնումների թիմի կողմից ֆինանսական գնահատման զուգորդման արդյունքում «Marog Creative Agency» կազմակերպությունն ընտրվել է որպես հաղթող ընկերություն։ Վերջինս ներկայացրել է հարցման մեջ նշված պահանջներին համապատասխան և բարձրացված խնդիրների լուծմանն ուղղված լայնածավալ հաղորդակցական արշավի «Made in Armenia» ծրագիր՝ ուղղված Հայաստանում տեղական արտադրության մասին իրազեկվածության բարձրացմանը, «Արտադրված է Հայաստանում» ապրանքանիշի խթանմանը և հայկական ապրանքների ճանաչմանը՝ առևտրային հարթակներում հատուկ գործիքների միջոցով (POS նյութեր, պաստառներ, առցանց բաներներ, պիտակներ և այլն):
MAROG Creative Agency կազմակերպությունը հիմնադրվել է 2011 թվականին, Երևանում: Կազմակերպության կառուցված է երեք հետևյալ բաժիններից՝ հաղորդակցություն, բրենդինգ և թվային մարքեթինգ։ Կազմակերպությունն առաջարկում է գովազդի պատրաստման, կորպորատիվ ինքնության ստեղծման, միջոցառումների և BTL ակցիաների կազմակերպման, գրաֆիկ դիզայնի ծառայություններ տեղական և միջազգային ընկերություններին։ Այն ունի 22 մշտական և 80-ից 100 հեռավար և/կամ պայմանագրային հիմքերով համագործակցող փորձագետներ։ Անցած 9 տարիների ընթացքում MAROG-ը աշխատել է մի շարք միջազգային և պետական այնպիսի կազմակերպությունների հետ, ինչպիսիք են՝ ՅՈՒՆԻՍԵՖ-ը, Հայաստանի մշակույթի նախարարությունը, Պողոսյան հիմնադրամը, Սարիան տուն-թանգարանը, Կոկա-Կոլան, ՀՀ կենտրոնական բանկը։ Հատկանշական է, որ MAROG-ի իրականացրած նախագծերի ավելի քան 95% -ն ունեցել է բարձր հաջողություն: 
Կազմակերպության կողմից առաջարկվող «Made in Armenia» ծրագրի հիմնական բաղադրիչներն են՝
1. արտաքին գովազդի, սոցիալական ցանցերի և առևտրային հարթակների միջոցով ծրագրի վերաբերյալ տեղեկատվության տրամադրումն ու իրազեկվածության բարձրացումը, 
2. հայկական արտադրության, արտադրողների, տնտեսական նշանակության և ոլորտային այլ թեմաների վերաբերյալ հոլովակների, պաստառների և գովազդների պատրաստումը և շրջանառումը ռադիոյի և հեռուստատեսության, սոցիալական ցանցերի, հեղինակավոր մարդկանց հրապարակումների միջոցով,
3. երկու խոշոր միջոցառումների՝ հայկական արտադրության փառատոնի և մարաթոնի կազմակերպում, որոնք ուղղված կլինեն բարձրացնելու հայկական արտադրության մասին հանրության իրազեկման մակարդակը՝ մշակելով և զարգացնելով համագործակցության արդյունավետ հարթակ ինչպես ՓՄՁ սուբյեկտների, այնպես էլ արտադրողների և գնորդների միջև (B2B և B2C սեգմենտներ)։
«Made in Armenia» ծրագրի շրջանակում վերոնշյալ 1-ին և 2-րդ կետերում նշված աշխատանքների իրականացման ընդհանուր արժեքը կազմում է շուրջ 20 մլն ՀՀ դրամ, որը կֆինանսավորվի «MSI Tetra Tech Company» և USAID-ի կողմից։ ՀՀ կառավարության ներգրավվածությունը ծրագրի իրականացման գործում ակնկալվում է հայկական արտադրության փառատոնի և մարաթոնի կազմակերպման շրջանակում համաֆինանսավորման և համակարգման գործառույթի իրականացման համատեքստում։ ՀՀ կառավարության կողմից նախատեսվող համաֆինանսավորման չափը կկազմի 33,545,250 ՀՀ դրամ։ 
Կարգավորման նպատակը և բնույթը 
Նախագծով առաջարկվում է «Made in Armenia» ծրագրի շրջանակում աշխատանքների իրականացման համար անհրաժեշտ միջոցների համաֆինանսավորման նպատակով ՀՀ պետական բյուջեի 1104 «Աջակցություն ՓՄՁ ձեռնարկատիրությանը» ծրագրի միջոցներից հատկացնել  33,545,250 ՀՀ դրամ։
Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ էկոնոմիկայի նախարարության կողմից։
Ակնկալվող արդյունքը 
Նախագծի ընդունման արդյունքում ակնկալվում է ՀՀ կառավարության կողմից  33,545,250  ՀՀ դրամ համաֆինանսավորման տրամադրում՝ «Made in Armenia» ծրագրի շրջանակում աշխատանքների իրականացման համար։
Պետական բյուջեի եկամուտներում և ծախսերում սպասվելիք փոփոխություններ:
Նախագծի ընդունումը պետական բյուջեի եկամուտներում և ծախսերում փոփոխություններ չի առաջացնում:

